
Inatsisartut  Suleriaasianni  §  36, imm. 1  naapertorlugu naalakkersuisunut apeqqut matumuu-
na  imaattoq  saqqummiuppara:

Naalakkersuisunut apeqqut:

• Aalisakkanik  tunisassiorfik,  nunaqarfiit  ilaanniittoq  kalaallinik 
namminersortunik  pigineqartoq  ingerlalluartorlu   imeqarnikkut 
innaallagissiuuteqarnikkullu  Nukissiorfinniit  ajornartorsiortinneqartoq 
Naalakkersuisut  qanoq  ilillutik  tamanut  iluaqutaasumik 
aaqqiissuteqarfigisinnaavaat ?

• Tunisassiorfiup  nammineerluni  imermik  innaallagissamillu  imminut 
pilersorsinnaanera qanoq periarfissaqarpa ?

(Inatsisartunut ilaasortaq Jakob Skade, Kattusseqatigiit Partiiat)

Tunngavilersuut:
Tunisassiorfik ukiorpaalunni namminersorluni aamma pisortanut annertunerusumik 

aningaasartuuteqarfiunngitsumik, illua-tungaatigulli aalisartorpassuarnut sulisartorpaalunnullu 

suliffissaqartitsilluni iluaqutaasumik ilaqutariippassuarnut sunniuteqarluartumik ingerlatsisoq, 

minnerunngitsumillu akileraarutitigut kommunimut Namminersorlutillu Oqartussanut 

iluaqutaasumik ingerlatsisoq, Nukissiorfinniit imeqarnikkut innaallagisiorfeqarnikkullu 

erloqinartunik akuersaarneqarsinnaanngitsunillu atugassaqartinneqarpoq, tassa ilaatigut 

innaallagissamik imermilluunniit naammaginartumik Nukissiorfinniit 

pissarsisinnaatitaannginneq pissutigalugu tunisassiorfik uninngasariaqartarmat, 

inuiaqatigiinnut aningaasarpassuarnik annaasaqarfiusumik, naak tunisassiorfik nammineerluni 

innaallagissamik pilersuisinnaanerminut generator-it atorlugit periarfissaqaraluartoq – 

Nukissiorfinniit akimmisaartinneqarmat.

Kattusseqatigiit Partiianiit soqutigisaraarput, kikkulluunniit nammineerlutik aamma pisortanik 

isumalluuteqaratik ingerlalluarnissaat tapersersussallugit, taamaattumik tunisassiorfik 

inuiaqatigiinnut iluaqutaasumik ingerlatsisoq unittoorani ingerlariaqqinnissaanut 

pisariaqassappat inatsisitigut periarfissarsiuunneqarnissaa matumuuna piumasaqaatigaarput.


